
 
 

 
ХъахIабросдалги МахIмудилги интернеталда сайт 



 
 

МахIмудил гIумруялъул сонал: Гьавуна I872с. 
ИмгIалас жиндаго аскIов Бекьилъ хьихьана ..I876с. Хъвазе -цIализе лъана...I879с 
ЦIализе лъугьана цIар рагIарал гIалимзабазда: КъурбангIалида, ХIоцоса МухIамадида ва 
гь.ц. цеве, ва  лъазаруна Къуръан, ХIадисал, Мантикъ, Сарф, НахIю, Фигькъи 
гIелмаби.....I880с.-I897c. 
ЦIали лъугIун дибирлъи гьабизе изну щвана..I897с. ТIоцеесей чIужу ХъахIабросулъа 
РабигIат ячана…I899с. ХъахIабросулъ дибирлъун хIалтIараб заман...I899-I906с.  
КIиабилей чIужу Жамилат ячин ва ЦIатIанихъ дибирлъи гьаби....I907-I909с.  
«Эбелги ясги» поэма хъвараб заман...I9I0с. 
Муи хъами…I9I3с. РекIаразул полкалде къадилъун лъугьин ...I9I4с. сентябрь 
«Почалъул кагътиде керенги чучун» кечI хъвараб заман..I9I4с. 
Рагъда лъукъи...I9I5c. I0 январь. «Марям» поэма хъвараб заман....I9I6 с. 
БахIарчилъиялъе гIоло «Георгиевский медал» кьуна....I9I6c.  
Рагъдаса Дагъистаналде тIадвуссана....I9I7с. декабрь. МахIмуд Игьалив чIвана...I9I9с. 
сентябрь. 



  
МахIмудилин абун кодобе щвараб цо тIамач Муил сурат бахъарав чи Халилбег Мусаясул 

  

  
МахIмудил эмен ТIайгибил МухIума МахIмудги ЦIатIанихъа Сулиманил МухIамадги 



 
МахIмудилилан рахъарал киналго суратал данде кквезе  

лъуна инсул ТIайгибил МухIумил суратгун. 

 
 



  
 

Классики Дагестана в интернете 



 
 

Бищунго санагIат бахъараб жо щибилан гьикъидал, мунагьал чураяв Шамхалил 
ГIабдулатIипица абун  буго (Аллагь гурхIагийин гьесда) МахIмудги лъаларел, гьесул рекIел хIалги 
бичIчIуларел чIанда чагIи  гьоркьоре лъугьун – битIухъе гьабулеб ишги гъалмагъиралде сверизаби 
бугилан. РагIи ургъун бице, амма гьереси гьоркьобе биччаге… Кида къадги гьеб тIадго кквезе буго... 
(ХъахIабросулъа Ражаб  ГIабдултIипилгун гара-чIвариялдаса). 

ХъахIабросулъа МахIмудил гьудул Ражабица МахIмудил кучIдул хвезарулел рукIиналъ гьарурал 
рагIаби. 

 
РекIел гьудуласул гьарурал кучIдул 
Катил маргьа гIадин гьарулел руго. 
Гьаваги гIишкъуги рекъон хIалтIарал 
ХIурупазул буго батIияб магIна. 
 
ТIад игIраб лъечIого, лъалин хIинкъиялъ 
ХIурматалда хъварал алпазахъ балай. 
Араб заманаги бачIунеб мехги 

https://www.facebook.com/117664615068992/photos/a.117690975066356.23580.117664615068992/374612446040873/?type=1&relevant_count=1


Хиял гьабуразе кицилъун тарал. 
 
Таманал рагIаби гIайибал руго 
ГIадамазда жанир жендизарулел. 
Жинди-жиндиего цIарги къваригIун, 
ЦIацIалеб бугеб куц каранзул хIохьел, 
Кидаго рекIелъа бахъиларидухъ. 
*** 
Щура-Буйнакскалда МахIмудица исламалъул гIелму цIалун лъугIидал дибирлъун 

хIалтIизе экзамен  кьеялъул бицунеб буго гьаниб. 
СагIид ГIазизов; "Бакъаниялде МахIмуд Щураве щола, имтихIан кьезе кколеб бакI цIехола, 

мажгиталда  цун бугеб рукъалъул кIалтIа цоги гIадамазда гьоркьове чIола. Мажгиталъусан гьениве 
вачIунев  КъурбангIалида МахIмуд лъала, аскIове ахIула, гьикъа-бакъи гьабула, мурад цIехола. 
Иргаялда чIараз  КъурбангIалие нух тола, гьесда хадувго МахIмудги уна. 

Халатаб столалда нахъа гIодор чIун ратарал лъабго херав чиясе КъурбангIалица салам кьола 
ва тIадеги  жубала:– Гьале нилъехъе дибирлъи гьабизе ихтияр босун вачIун вуго ХъахIабросулъа 
МахIмуд. Гьав вуго  нижер рахъалда цIар бугев мутагIилав. Хъвая, НуцалхIажияв гьасие шагьадат – 
МахIмуд бину МухIамад  аль Байзави - виччан те бокьараб росулъ дибирлъи гьабизе. 

Цояв херав: – Щибго гьикъичIогойищ ав толев? 
КъурбангIали:– Гьикъе дурго жаваб батизе буго хIадураб. 
Херав (авги къади):– Бице, дир вас закагIаталъул… 
МахIмуд КъурбангIалихъ валагьула 
КурбангIали:– Бице, МахIмуд, бице. 
 
МахIмуд: 
– Гали лъун, рак бараб дирни хуриса, 
Рикьицин щоларо щонщогун цадахъ. 
Цакьу гъизтIе инчIеб зурул зонокьа 
ЗакагIат гIун буго гIолилзабазе. 
 
Суал кьурав хутIун, лъабавго къади магIу кIанцIизегIан релъула. Гьаракь:– Бокьараб кагъат 

хIалал буго  гьесие. КъурбангIали:– Цойги кIалъазавуни нилъер рагъ багъаризехъин бугин гьас, 
мугьруги лъе  гъолалги расе – лъугIизабе…Босун кагъат МахIмудихъе кьола. 

– ХъахIабросдал жамагIаталда дир салам бице, нух битIаги дуе. 
МахIмуд:– Баркала нужее киназего. 
 
**** 
МахIмудил гьудул ГIахьалчIиса МагIадица бицана гIемерал Мавлидал рукIанин МахIмудил, 

амма  кодоре щвечIин... 
КагIба жаниб бараб росо бихьараб 
Бихьилин къойилан къасго дир гьечIо, 
КъутIбу тIад рештIараб рокъове щвараб 
Сордо букIинилан букIунаро ракI. 
*** 
Игьалиб гьекъарал чагIаз дугIа гьабеян абураб мехал рикIкIарал мухъал: 
Мехтарав чиясе гIадлу гьабиги 
 ГIадалаб гьоялда тIил кьаби буго. 
Гьекъарав чиясе хабар бицинги 
 Харил гьорда цебе цIа баки буго. 
**** 



...Гьаб дир малълъ гIечIого чIухIун хьвадарал, 
ЧIалгIаде гIумру ун гIадада хвела. 
ГIакълу босичIого рорчIун араца, 
Ахиралде ккедал хачалел курмул. 
 
Рокьуца къакъарал Къайисил васал. 
Къан дир гIелмуги ккун ракке ругънаде, 
ГIищкъуялъ мерхьарал Мажнунил лъимал 
 Лъабабго рагIиялъ рачинел нухде... 
*** 
МахIмуд чияр руччабазухъ валагьун вугин хабар биччараб мехалъ, гьеб хъубуб тIабигIат 

жиндилъ  гьечIолъи бичIчIизабизе абурал мухъал: 
...Дирай дуе йокьун, дирай дуй йокьун, 
Рокьийилан гьалда кинан абилеб. 
...ЯхI-намус бугев чи, чундул кьуниги. 
Чияр руччабазда киса кIалъалев. 
КIиябго бадиса канлъи аниги, 
Калам цIекI бицарав бихьинчи гуро... 
*** 
...Рукьбузда гьан бакъван къвайги берзул нур, 
МугIрузул тIегьилан тIетIел ккурасул. 
ТIом ссун керемалда кванайги гьаби, 
Канилан цIулги ккун цIа бакарасул... 
*** 
БахIарчиясул букIине кколеб рагъа-рашиялда абурал рагIаби: 
Хиялал хIорлъани бахIарчиясул, 
Лачен бугониги чаларчо лъуна. 
Чанай бахъунареб хъокол тIанчIида, 
Хъатикьа жо щолеб шунгъар абула. 
**** 
...Хьиндал кIкIалахъ ругел гъутIбузул тIогьол, 
ТIинчIаб найица цIун гьоцIо бахъула. 
Гьаб дир хIохьелалъул хIурупаздасан, 
ХIалуцарал курмул киназго чуче. 
 
Чабхил иццул лъеде дугIаги гьабун, 
Гьаглъарал гIадамал руссинарулин. 
Васигатлъун араб дир угьдиялъул, 
Ургъел бикьун рокьи кьерилаз данд бай. 
Кьалде гIищкъу ккарал гIолохъабазул 
 ГIарза хъвалеб адрес исмудалъ бугеб... 
...Гьаб бакIалда къотIун къокъ хабарги тун, 
Танкан Бисмиллагь лъе гьоцIо чIикIизе. 
ГьечIин тIокIав инсан аскIов ахIизе -  
АлхIам цIале тIубан, тIаме ФатихIа... 
***** 
МацIихъабазде, къабихIал жасусазе хъварал рагIаби: 
...Илбисул рас бугел мацIихъабазги 
ЦIа базе гьабуна гьерсил гъонода, 
Гьороца росаял жасусзабазги 



Гьоркьоб кьал тIамуна дир рокьиялда, 
Дознание хъвалел хIакимзабиги 
ХIилаялъе чIана дир диваналъе... 
**** 
Къарумал, чияда жахIда бугел бахилал гIадамазда абурал рагIаби: 
Жинда кодоб бугеб карпитул ахIбар 
Какизе лъугьуна кинавгIаги чи. 
Чияр кодоб бугеб чит-капекалде 
Киналго угьдула, анищги гьабун... 
**** 
Къадру-асс бугевги тун магIишат цIикIкIарасе унел ясазе: 
...Росулъ къадру бугел къабихIги гьарун, 
КъунцIараб гьой буго, бачун къвалакь ккун. 
Къо тIадегIанщинал гIодилелги тун, 
ГIурус бахIри буго, хIапдезе тIамун... 
**** 
Хиянат гьабурай рагIи кквечIей йокьулелде:  
Меседил лъималъул кьерги тIад гьабун, 
Пахьул букIун буго бицараб рагIи; 
ГIарцул хъал тIад жемун, жаниб тIухьи лъун, 
Йижун йикIун йиго ракIалъул гьудул. 
*** 
ЦIар бахчун кечI гьабеян вачIарав гьудуласе: «Парханиселде» 
...КагIбаялъул мокърукь накъищлъун хъвазе, 
Зарбу бахъун буго,хъван Пиги босун. 
Басмаби рахъулел магазинабахъ, 
Сакинаб Ри буго маркалъун кьабун. 
 
Килисалъул кIалтIа капураб халкъалъ, 
Хиян тарих лъечIеб тун гьечIо город. 
Бер гурин ккелебан найил рукъзабахъ, 
Ниян тIадги хъварал хъарщал ран руго. 
 
Мусал гIансидаги Са букIанилан, 
Самирил къисабалъ бихьараб дида. 
Сур пулеб мехаца Исрапиласги, 
Ссвадилан картIазда килщал кIутIула. 
 
Киналго хIурупал дандеги гьарун, 
Дур цIар ахIарас дир рухI бахъиладай. 
ХъахIилаб зодихъе воржун анани, 
Элъиеги сабаб дур исму буго... 
*** 
МахIмудица живго лъазе вукIин, жиндирго хатI-рагIи хутIизе букIинги бичIчIун абурал 

рагIаби: 
Дунги, йокьулейги, рокьи-балайги 
Бицаде хутIана хал гьабуразе; 
Хирияй гьудулги, гъагав дунгоги 
Дагъистан кантIизе кицилъун ккана... 
 



...Рокьуца гIорцIичIел гIолохъабиги 
ГIемерал гIодила дир рагIабазухъ, 
ГIедал рокьи ккарал гIолил ясалги 
ГIодулел чIеларо, дир хабар лъани. 
 
Дунго хвананиги халкъалда лъалел, 
Къасидатал ругел таманал рокьул. 
Ракьулъ вукъаниги къаникь урхъарал, 
Къо гIемер бачIина гIолохъабазде… 
 
...Рокьул кьогIлъи лъараз, гIищкъул цIа лъураз, 
ЦIуне дир хIурупал хIарп хутIичIого. 
ТIад гъолбасги гьабун, Гьиндал къисаби, 
Къаникьеги росе, рес рекъанани. 
 
Къайисилгун Лайлал, Карамил Аслил, 
Кисралгин Шаринил,ТIагьиргун Зугьрал. 
Шагьсенем, Гъарибил-гIащикъабазул, 
Къокъал жал къисаби диралде данде! 
 
Дол бану ГIамирил жеги Ахялал, 
Хияллъун рикIкIана дир хIал лъалеца. 
ХIатта Къулайбил вас КIудав Кананги, 
Киса эсул гIищкъу диралде щолеб! 
 
Лубна ятIалъидал ЗурахIил магIу, 
Зодил цIаралдасан цIикIкIананиги. 
ЦIцIадай магIу чвахун, хадуб би арав, 
Инсан ватиларо кинго дун гурев... 
**** 
Берцинлъиялъе гьарурал къиматал: 
...Зодил тIавусалъул тIанчIил рачI буго, 
ТIун рекъезе гьабун, къуншбалин дуда. 
Къубдуз накъищги хъван, хъахIаб маргъалул 
 Гъун буго дур нодо, дир гIакълу ине.... 
 
..Лугъат Карамил лъун, китбат Къайсил хъван, 
Къалмиде чучула, чара хведал черх; 
Хиял Аслил гьабун, Гьиндил цIар рехсон, 
ЦIад гIадин чвахула чалухал берал... 
 
Инсан-сурат буго бихьулеб тIасан, 
ТIад формаги ретIун, рещтIараб гIодой. 
ГIадамал, хIакъаб жо, хIурде балагье, 
ХIатIил лъалкI батани, туй гьумералде. 
 
Гьеле инкар бугел балагье лугбахъ, 
Бугищ рагIадали, бакъукь чIаниги. 
Къец ккарал ратани, ратIлихъ хал гьабе, 
Бакъалда матIулъун данде паркъолеб . 



**** 
Квешаб гIамалалда хьвадунгутIизе руччабазде абурал рагIаби 
...Жаниб Варакъ хъвараб хъахIилаб чини,  
Хъублъани чуризе дир чара гьечIо... 
...Дуе бокьулареб дир лугбалъ бугеб 
 Лага къотIилаан къабуллъиялъе; 
Къвал бан чучулаго, мун рекъечIони, 
Берал рахъилаан разилъиялъе... 
**** 
Балагьалде-ургъалиде ккедал: 
...Дида къварилъиялъ къан буго рачел, 
КъотIун реханиги, хурхун батула; 
Къвал жемун, ургъелгун гъара буго дир, 
Дун гъаримлъанагIан, лъола цIияб рагъ.. . 
...Кини таралдаса керен духъ турун, 
Таманав кIвекIана, кIваричIо гьанже. 
**** 
МахIмудица кечI ахIулароан, рикIкIун гьабулаан, жергъенгIадин щиб букIаниги кIутIун. Гьес 

хъумуз- пандур хъван кечI ахIулароан: 
Хъумуз-аргьанали нахъегIанаб жо – 
Дицаги рехсечIо чIухIунцин кочолъ! 
*** 
МахIмудилги ЧIанкIалги кечI гьабизе бугеб махщел лъалез гьарулеб букIун буго жидеего 

йокьарай  чIужугIаданалде кечI гьабеян. Гьелъухъ гьезие битIун ккараз лъикIаб хъулухъги гьабулеб 
букIун буго. Гьел  кIиялго Генуб росулъ мутагIиллъиялда цIалулел мехалъ вачIун вуго гьезухъе 
жиндирго йокьулелде кечI  гьабеян цо генусев. ЦIех-рех гьабидал гьев мискинасул генул цо гъветIги 
цо хIамаги букIун буго, ва  гьесие йокьун йикIун йиго росасдаса лъимергун яатIалъарай гIадан. 

ЧIанкIаца гIемерго ургъичIого абун буго; 
...Дур генул гъотIода хIапара баяв, 
ХIораб жойищ щвечIеб бухIаяб росулъ... 
МахIмудицаги тIаде жубан буго; 
...ХIамил тIомалда тIад как базе ккаяв, 
Кинандай вукIина кини кIикулев... 
**** 
Ансадерил гIансаялде; 
...Гьанже ахиралда ханас гIунтIулеб, 
ГIонсода чIван буго чIухIараб ишан. 
Игиталъ чабхъаде чуял рацIулеб, 
ЦIалада хъван буго хъахIаб цо накъищ... 
**** 
Бекьилъа Муилги букIун буго гьунар кечI гьабизе. МахIмудгун рокьи-кьалалда йигин хабарги 

биччан  гьелъул къимат-ас-къадру хвезабизеян цо-цоял лъугьараб мехалъ гьелъ абурал рагIаби 
ругин гьалан  бицуна; 

 ...Дарай -къатIипадул къимат хун бугин, 
Къохьол тIажу бегье дихъе ретIизе. 
Гьанже хIулиялъул хIарщ лъугьун бугин, 
ХIотIол ургу тIаме дун тIад егизе... 




